
Haitian Creole 

 

 

Pou Piblikasyon Imedya: 14 mas 2014 

 

 

GOUVÈNÈ CUOMO ANONSE RECHARGE NY AP SIPÒTE BIZNIS NAN MOHAWK VALLEY  

 

Distribisyon Kouran Elektrik Bon Mache Kore Konsèvasyon ak Kreyasyon 262 Dyòb epi apeprè $4 

Milyon nan Envestisman Kapital pou Konpayi Mèb Mohawk Valley 

 

 

Gouvènè Andrew M. Cuomo jodi a te anonse pwogram kouran elektrik bon mache ReCharge NY li a ap 

soutni yon konpayi mèb ki gen 170 lane – Harden Furniture – pou pèmèt antrepriz la kenbe ak kreye 

antou 262 dyòb epi envesti jiska $4 milyon pou amelyorasyon kapital nan operasyon li yo. Harden 

Furniture te resevwa yon sibvansyon 1.38 megawat (MW) kouran ReCharge NY pou sipòte bezwen 

elektrik yo genyen pou kounye a ak yon espansyon ki posib alavni.  

 

Reprezantan New York Power Authority (NYPA) kap dirije ReCharge (RNY), ak Harden Furniture, te chita 

ansanm vandredi ak otorite eli ak responsab devlopman ekonomik nan izin bwa ak izin fabrikasyon 

Connellsville la nan Konte Oneida. Pi ansyen fabrikan mèb nan peyi Etazini an, Harden, desinen epi fè 

mèb pou kay ki ekolojik, bon kalite ak fonksyonèl.  

 

“Atravè distribisyon sa, Eta New York ap ede modènize yon biznis lokal ki gen 170 lane ak plizyè santèn 

dyòb espesyalize pou li ka rete kote li te kòmanse a: Rejyon Nò New York,” te deklare Gouvènè Cuomo. 

“Pwogram ReCharge NY la esansyèl pou sipòte kalte devlopman ekonomik ak modènizasyon sa nan 

kominote nan rejyon Nò an. Mwen kontan wè yon biznis tankou Harden Furniture reyisi atravè 

patisipasyon li nan pwogram ReCharge la epi atravè priz konsyans li sou pwoblèm anviwonman.” 

 

“Lè mwen te fenk pran fonksyon, dirijan biznis Eta New York yo te voye yon mesaj klè bay Albany, 

‘Refòme pwogram devlopman ekonomik eta a epi fè sa kounye a!’ Mete pwogram RNY la sou pye epi fèl 

fonksyone se youn nan pi gwo priyorite mwen yo,” te deklare Gouvènè Cuomo. “Sa fè m anpil plezi pou 

m wè biznis tankou Harden Furniture ap tire avantaj nan patisipasyon yo nan RNY, sa ki ede yo soti nan 

ralantisman ekonomi nasyonal la.”  

Gouvènè a te vote lwa nan lane 2011 pou lanse RNY epi pou ede biznis ak lòt antrepriz diminye nan 

depans fonksyonman yo, epitou pou estimile devlopman ekonomik. Pwogram nan ofri plizyè kontra sou 

sèt (7) lane pou enèji ki pa koute chè, epitou li rezève omwen 350 MW pou biznis ak enstitisyon ki nan 

rejyon nò eta a, 200 MW pou atire ak agrandi biznis, ak apeprè 100 MW pou òganizasyon ki pap fè lajan. 

Pou konparezon, yon MW se ase elektrisite pou satisfè bezwen pou jiska 1.000 kay òdinè. Nan tout eta 

a, plis pase 383.000 dyòb – pi fò pou konsèvasyon – gen pou wè ak RNY.  

 

Greg Harden, Prezidan Harden Furniture, te di konsa, “Tankou anpil biznis nan New York, Harden 

Furniture te pran gwo frap nan ralantisman ekonomik nasyonal la nan lane 2008. Nou te rekonèt fòk nou 

retrisktire modèl komèsyal nou an si nou te vle kontinye egziste epi kontinye bay dyòb ki peye byen pou 

plis pase 200 fanmi. Men nou pa te kapab fè sa san patenè nou yo onivo gouvenman eta a ki te 

konprann defi ki anfas sektè komèsyal la. Pwogram ReCharge New York la, ak ensistans Gouvènè a sou 

solisyon devlopman ekonomik tou nèf, remonte espwa pou fiti Harden Furniture, anpwaye li yo ak fanmi 

yo nan Mohawk Valley.” 

 

Yon total 60 biznis nan rejyon Mohawk Valley ak twa antrepriz ki pap fè lajan ap benefisye nan 

distribisyon RNY pou yo kapab kenbe ak kreye apeprè 14.000 djòb.  

 

Pou lokalize benefisyè Recharge New York ki nan Mohawk Valley yo, tanpri klike la. 

 

Gil C. Quiniones, prezidan direktè jeneral, NYPA, te di konsa, “Ak atansyon li mete sou kalite ak dirablite, 

Harden Furniture se reprezantan kèk nan pi bon kalite Eta New York gen pou l ofri yo. Pwogram New 

York Recharge Gouvènè Cuomo a ap garanti Harden, yon biznis familyal respektab, rete yon pati 

esansyèl nan ekonomi Mohawk Valley pou lane kap vini yo.”  

 

“Pwogram ReCharge Gouvènè a ap ede Harden Furniture ak biznis atravè eta a amelyore rezilta yo epi 

remete ekonomi lajan yo fè, grasa pi piti depans fonksyonman, nan nouvo dyòb pou Nouyòkè,” te 

deklare Prezidan Direktè Jeneral ak Delege Empire State Development la, Kenneth Adams. “Harden 

Furniture se yon eleman esansyèl depi lontan nan ekonomi Mohawk Valley a epi li anpwaye plizyè 

santèn Nouyòkè ki konn travay. Grasa angajman Gouvènè Cuomo pou l sipòte biznis ak devlope ekonomi 

rejyon Nò a atravè inisyativ Konsèy Rejyonal la ak pwogram tankou ReCharge NY, izin fabrikasyon 

familyal sa pral kontinye pwospere isit la pandan plizyè lane kap vini yo.” 

 

Senatè Joseph A. Griffo te di konsa, “M aplodi Gouvènè Cuomo pou vizyon sa li te genyen an ki te 

bannou RNY. Tèt kole li fè ak Lejislati Eta New York la ak biznis Eta New York jan pwogram ReCharge 

New York la senbolize li a vle di dyòb rete nan Mohawk Valley epi fanmi pral kontinye devlope ak 

pwospere nan kominote a.”  

 

Senatè David J. Valesky te di konsa, “RNY vinn chanje nèt jan nou fè biznis nan Mohawk Valley grasa 

sitou transfòmasyon dinamik pwogram devlopman ekonomik Gouvènè Cuomo a. Plizyè santèn milye 

dyòb pwogram ReCharge New York la pwoteje se prèv efò lap fè onon biznis.”  

Manm Asanble Ken Blankenbush te di konsa, “Antanke yon pwopriyetè biznis, mwen konnen byen 

presyon biznis ap sibi chak jou pou rete konpetitif ak pou kenbe pòt yo louvri. Pwogram ReCharge New 

York la ak siksè Konsèy Devlopman Ekonomik Rejyonal Mohawk Valley a, montre angajman fèm 

Gouvènè Cuomo pou l envesti ak planifye remanbreman ekonomi rejyon nò a.” 

 

Egzekitif Konte Oneida a, Anthony J. Picente, te di konsa, “Trant senk biznis nan Konte Oneida ap chèche 

pou kounye a pou yo resevwa kouran bon mache ReCharge New York. Antrepriz sa yo se reprezantan 

anpil sektè kap pwospere nan Konte Oneida, depi nan fabrikasyon tradisyonèl rive nan konsepsyon 

solisyon wot teknoloji pou pwoteje sekirite nasyonal nou. RNY se yon bèl egzanp jan enpòtans Gouvènè 

Cuomo bay patenarya piblik-prive a ap ede biznis nan rejyon nò rete konpetitif epi kreye dyòb.”  

 

“Pwoteksyon ak konstwiksyon apati pil ak pakèt resous natirèl ak jeyografik Mohawk Valley yo ak yon 

kalite vi satisfezan pou tout moun, se yon poto mitan pou priyorite estratejik rejyon an,” te deklare 

Robert E. Geer, Ko-prezidan Konsèy Devlopman Ekonomik Rejyon Mohawk Valley, ak prezidan enterimè 

SUNY Institute of Technology, ak Lawrence T. Gilroy III, ko-prezidan Konsèy Devlopman Ekonomik Rejyon 

Mohawk Valley, ak prezidan Gilroy, Kernan & Gilroy, Inc.  

 

Egzekitif Konte Onondaga, Joanie Mahoney, te di konsa, “Antanke vis prezidan Konsèy Direksyon NYPA, se 

yon privilèj pou m pran angajman pèsonèl sa pou garanti siksè pwogram ReCharge New York Gouvènè 

Cuomo a. Soti rejyon Lwès New York rive nan pwent Long Island, rezilta yo klè tout kote. RNY ap pwoteje 

dyòb epi estimile devlopman ekonomik menm jan li klè Eta New York vreman Ouvri pou Biznis.” 

 

Harden Furniture, yon fabrikan mèb familyal, senkyèm jenerasyon, pwodi mèb ranjman atizanal ak mèb 

tapise ki fèt pou vin patrimwan familyal. Sèl enstalasyon fabrikasyon konpayi a twouve la nan 

McConnellsville epi li bay dyòb pou 252 moun ki espesyalize nan atizana. Elektrisite se plis pase 20 

pousan nan kou pwodiksyon total konpayi a.  

 

Mwatye nan 910 MW kouran ki anba pwogram RNY la se enèji idwo-elektrik ki pa koute chè nan pwojè 

idwo-elektrik Niagara ak St. Lawrence-Franklin D. Roosevelt NYPA ki nan Lewiston epi nan Massena. Rès 

455 MW la se kouran NYPA jwenn nan sous mache lavant angwo. Ekip NYPA te analize plis pase 1.200 

aplikasyon nan tèt ansanm avèk 10 Konsèy Devlopman Ekonomik Rejyonal Gouvènè a pou premye 

distribisyon yo. Yo te soumèt aplikasyon yo nan yon pwosesis Aplikasyon pou Finansman Gwoup 

Gouvènè a te kreye pou repati prim ak resous finansye eta a pou sipòte devlopman ekonomik.  

 

Anplis djòb ak envestisman kapital, plizyè kritè obligatwa pou konsidere aplikasyon RNY yo gen ladan 

limit kote yon alokasyon ta annamoni avèk estrateji devlopman ekonomik rejyonal ki la deja; risk yon 

aplikan pou l fèmen oswa pou l diminye operasyon li yo; enpòtans izin aplikan an pou ekonomi lokal la; 

ak angajman li pou efikasite enèji. 

